
Redaksioneel 

Die redaksie bied graag hierdie uitgawe aan. Hierdie uitgawe bevat 
artikels oor ’n wyse verskeidenheid onderwerpe. Een van ons ou 
bekende bydraers prof J.L. Helberg (emeritus) skryf oor die 
messiaanse aard van die psalms en hoe dit die Nuwe 
Testamentiese lees, vertaling en omdigting van die psalms raak. Hy 
kom tot die slotsom dat al die psalms in die lig van Psalm 1 en 2 
messiaans benader moet word. Hoewel Psalm 2 en die ander 
psalms messiaans in die Nuwe-Testamentiese sin gelees kan word, 
kan vertaling en omdigting van die psalms dit egter nie uitdruk nie 
en daarom moet in hierdie gevalle by die oorspronklike teks gehou 
word. Hiermee lewer hy ‘n belangrike bydrae tot die diskussie oor 
die omdigtingsmetode van die Cloete-omdigting. 

Verskeie responsartikels tree in debat met artikels wat vroeër in In 
die Skriflig geplaas is of in hierdie uitgawe geplaas word. Gerrie 
Snyman en Fika van Rensburg debatteer oor die hermeneutiek 
onderliggend aan die debat oor hoe die Skrif ten opsigte van die 
gaykwessie gelees moet word. Eweneens in die hermeneutiek 
reageer Fanie Snyman op ‘n vorige artikel van Pieter Verster.  Piet 
Strauss reageer op die artikel van Amie van Wyk. Die redaksie 
verwelkom hierdie diskussies, omdat dit juis ‘n manier is om die 
Reformatoriese teologie uit te bou en te fundeer. In die Skriflig het 
juis ten doel om die Reformatoriese erfenis te bestudeer, uit te bou 
en aan te toon hoe relevant dit vir hedendaagse teologie kan wees. 
’n Besondere bydrae in hierdie uitgawe is die artikel van dr. Hans 
Kommers wat onlangs aan die Noordwes-Universiteit in 
Kerkgeskiedenis gepromoveer het. Sy proefskrif wat as boek 
gepubliseer is, word ook in hierdie uitgawe deur dr. Nico Vorster 
geresenseer. Deur ’n indringenede bespreking van die preke van 
Kohlbrügge, Krummacher en Geyser toon hy aan hoe hierdie 
herlewingspredikers met hulle Christologiese prediking en die 
volhardende oproep tot geloof en bekering herlewing in die destydse 
sekulariserende samelewing van Wuppertal teweeg gebring het. 

Voorts hanteer Douw Breed die voorskrifte van I Timoteus 2:8-15 en 
kom tot interessante gevolgtrekkings wat van waarde is vir die debat 
oor die toelating van die vrou tot die besondere dienste in die kerk – 

‘n debat wat tans wêreldwyd aan die orde is. Fritz de Wet skryf oor 
die kommunikatiewe struktuur in eietydse prediking en Piet Strauss 
oor die Dordtse tradisie en binding aan die belydenis.  Stephen 
Barry werp lig op die werk van die Waarheids- en Versoenings-
kommissie en beoordeel die WVK se rol met betrekking tot 
versoening in Suid-Afrika. Hierdie artikels is almal besonder aktueel 
en sal aan ons lesers stof tot nadenke bied. ‘n Woord van hartlike 
dank aan al hierdie skrywers! 

Soos in die verlede word verskeie wetenskaplike boeke en populêre 
publikasies ook in hierdie uitgawe geresenseer. Die redaksie vertrou 
dat hierdie uitgawe ‘n bydrae kan lewer tot die gereformeerde 
teologie en lewens- en wêreldbeskouing en dat die artikels en 
resensies ons lesers tot nadenke sal stem. 

